
REPUBLIKA E KOSOVËS 
REPUBLIKA KOSOVA – REPUBLIC OF KOSOVO 

GJYKATA THEMELORE E GJILANIT 
OSNOVNI SUD GNJILANE – BASIC COURT OF GJILAN 

 

AD.GJTH.GJL.nr.12/2022 

GJYKATA THEMELORE NË GJILAN, kryetari i kësaj gjykate Venhar Salihu, me 

bashkëpunëtoren profesionale Edona Zuzaki, duke vepruar sipas ankesës të datës 15.08.2022, e 

parashtruar nga ankuesi H. J. avokat nga Gjilani, për inicimin e procedurës disiplinore konform 

nenit 9 të Ligjit për Përgjegjësinë Disiplinore të Gjyqtarëve dhe Prokurorëve, të paraqitur ndaj 

gjyqtares L. H. – M., gjyqtare në Divizionin Civil të Gjykatës Themelore në Gjilan, për shkak të 

shkeljeve disiplinore, me datë 18.08.2022, mori këtë: 

A K T V E N D I M 

I. Refuzohet si e pabazuar kërkesa - propozimi i datës 15.08.2022 i paraqitur nga  H. J., 

avokat nga Gjilani, ku ka kërkuar inicimin e procedurës disiplinore, kundër  gjyqtarës të kësaj 

gjykate L. H. – M. 

II.  Refuzohet si e pabazuar kërkesa e avokatit H. J., për përjashtimin e gjyqtares L. H. – M.,  

gjyqtare në Divizionin Civil të Gjykatës Themelore në Gjilan,  nga të gjitha lëndët që i ka në 

procedurë e njëjta, e të cilat i përfaqëson avokati H. J.. 

A r s y e  t i m i 

 Avokati H. J., më datë 15.08.2022, ka parashtruar kërkesë për përjashtimi e gjyqtares L. 
H. – M., nga të gjitha lëndët që i ka në procedurë e njëjta, e të cilat i përfaqëson  vet ai,  me 
arsyetimin se gjyqtarja në fjalë nuk mund të jetë objektive dhe i ka neglizhuar lëndët të cilat i ka 
përfaqësuar ai. Ka pretenduar se këto veprime, vijnë si pasojë e një mosmarrëveshje serioze në 
mes tij dhe gjyqtares L. H. – M., konkretisht bashkëshortit të saj B. M., pasi që në vitet 2017 -
2018, parashtruesi i kërkesës e ka përfaqësuar babain e bashkëshortit të gjyqtares dhe që nga 
ajo kohë, pas përfundimit me sukses të lëndës, vazhdimisht ka pasur tensione mes personave të 
cekur më lartë,  për shkak të një borxhi në vlerë prej 1, 300.00 €, të cilin pretendon se nuk ia 
kanë paguar. Për më tepër pretendon se gjyqtarja dhe bashkëshorti i saj kanë tentuar që ta 

shantazhojnë avokatin me fjalët “nese vazhdon me i kërku këto para, kemi me lajmru rastin në 
KGJK, kinse avokati po kërkon para për rryshfet” të cilat janë përfunduar me ofendime të rënda 
verbale në mes bashkëshortit të gjyqtarës dhe vet avokatit. Prandaj thekson se raportet  edhe 
me gjyqtaren i kanë të acaruara, dhe se e njëjta duke shfrytëzuar pozitën që e ka, i hakmerret 
avokatit H. J.,  e me këtë e pësojnë klientët e tij, ku në vazhdimësi i shkakton pasoja dhe 
probleme.  
 

Të njëjtën kohë, i njëjti ka propozuar që për shkak të veprimeve të lartëcekura dhe për 
shkak të papërgjegjësisë dhe tentimit të hakmarrjes të fillohet procedura diciplinore në bazë të 
Kodit të Etikes dhe dispozitave tjera përkatëse,  

 
Kryetari i gjykatës, pas analizimit të pretendimeve të palës ankuese, ka gjetur se kërkesa 

e avokatit H. J. nga Gjilani, e datës 15.08.2022,  sa i përket fillimit të proceduës diciplinore ndaj 

gjyqtarës L. H. – M., është  dukshëm jo serioze, e pabazuar,  dhe se nuk plotësohen kushtet për 

inicimin e procedurës disiplinore ndaj gjyqtarës në fjalë, përkatësisht avokati vetëm deklaron se 

e ka përfaqësuar vjehrrin e gjyqtarës, por i njëjti nuk ka bashkëngjitur as autorizim, por edhe 

sikur të ishte e vërtetë aty palë është vjehrri i gjyqatrës e jo gjyqtarja dhe me asnjë provë të 

vetme nuk ka vërtetuar faktin për sjellje të pahijshme të gjyqtarës në raport me avokatin në 

fjalë. Prandaj për këto arsye dhe bazuar në nenin 9 paragrafi 6 Të Ligjit Nr. 06/L - 057 Për 

Përgjegjësinë Disiplinore Të Gjyqtarëve dhe Prokurorëve,  u  vendos si në  pikën I të dispozitivit 

të këtij aktvendimi. 

Kërkesa e avokatit H. J. për përjashtim të gjyqtares L. H. – M.,  nga të gjitha lëndët, të 

cilat i përfaqëson avokati në fjalë është e pabazuar, pasi që i njëjti asnjërin nga shkaqet që ka 

paraparë neni 67 i LPK-ës, për përjashtimin e gjyqarit, nuk i ka përmendur, kurse pretendimi se 

ka mosmarrëveshje serioze me të njëjtën gjyqtare  nuk  e ka vërtetuar, e nga deklarata e 

gjyqtarës1 si dhe nga deklarata e dhënë për këtë lëndë, kemi ardhur në përfundim se nuk 

qëndrojnë ato pretendime të paraqitura nga ana e avokatit të lartcekur, prandaj për këto arsye 

dhe bazuar në nenin   68.4  lidhur me nenin 70.1 të LPK-ës, vendosi si në pikën II të dispozitivit 

të këtij aktvendimi. 

 

GJYKATA THEMELORE NË GJILAN 

 AD.GJTH.GL.nr. 12/2022, më datë 18.08.2022 

 

 

                                                                               

                                                           
1
 Të dhënë për lëndët AD.GJTH.GJL.nr. 10 dhe 11/2022. 

                   Kryetari i gjykatës 

   Venhar Salihu 

Këshillë Juridike: Kundër këtij aktvendimi nuk është e lejuar ankesa. 

Vendimi duhet i dorëzohet: 

1. Gjyqtares L. H. – M. 

2. Parashtruesit të ankesës 

3. KGJK-së 

4. Dosjes së lëndës. 


